
ISUMALIUTISSIISSUT 

 

Arfersiorfiup ukiukkut qimussimik tuttunniarfiusalernissaa 

siunertaralugu Naalakkersuisut peqquneqarnissaannik Inatsisartut 

aalajangiffigisassaattut siunnersuut. Piffissaq ukiukkut piniarfiausoq 

tamaat isigalugu, sumiiffiup siunnersuutigineqartup qanitaani 

nalunaarutip atuuttup aalajangersagai assigalugit suliaqartoqassaaq. 

 

Pillugu  

Aalisarnermut, Piniarnermut Nunalerinermullu Ataatsimiititaliamit saqqummiunneqartoq 

Inatsisartunut ilaasortamit Kristian Jeremiassen, Inuit Ataqatigiit saqqummiunneqartoq 

 

Siunnersuutip aappassaaneerneqarnissaanut saqqummiunneqartoq 

 

 

Ataatsimiititaliap suliamik suliarinninnermini kingusinnerpaamik ilaasortarai: 

 

Inatsisartunut ilaasortaq Hans Aronsen, Inuit Ataqatigiit, siulittaasoq 

Inatsisartunut ilaasortaq Jens Frederik Nielsen, Demokraatit, siulittaasup tullia 

Inatsisartunut ilaasortaq Agathe Fontain, Inuit Ataqatigiit  

Inatsisartunut ilaasortaq Knud Mathiassen, Attaviitsoq 

Inatsisartunut ilaasortaq Jens Kristian Therkelsen, Siumut 

Inatsisartunut ilaasortaq Lars Poulsen, Siumut 

Inatsisartunut ilaasortaq Hans Enoksen, Naleraq 

 

UKA2022 17. november siullermeerinninnerup kingorna siunnersuut ataatsimiititaliamit 

misissorneqarpoq. 

 

 

Siunnersuutip imarisaa siunertaalu 

Arfersiorfimmi ukiukkut qimussimik tuttunniartoqartalernissaa siunnersuuteqartumit 

periarfissanngortikkusunneqarpoq. Piniarfimmik nutaamik pilersitsinikkut tamanna 

anguneqassaaq, piniarnerullu saniatigut qimminut qimuttunut tunngatillugu kulturip 

attattuarnissaa nukittorsarnissaalu siunertarineqarpoq.  

 

Siunnersuutip Inatsisartuni siullermeerneqarnera 

Siullermeerinninnermi Naalakkersuisut siunnersuummut itigartitsipput tuttut ukiukkut 

akornusiinernut sunnertiasuuneri tunngavilersuutigalugu aammalu ukiuunerani piniarnissaq 

aatsaat tuttut piniarfimmi pineqartumi amerlivallaalersimatillugit 

atorneqartarnissaa tunngavilersuutaavoq. 

Ukiuni kingullerni Kalaallit Nunaanni qimmit qimuttut ikiligaluttuinnarnerat peqqutaalluni 

qimminik qimuttunik kulturi taassumalu kulturikkut naleqassusaa 

piujuaannartinneqartariaqartoq partiit akornanni immikkut pingaartinneqartutut 

taakkartorneqarpoq. Tamatuma saniatigut nunap immikkoortortaani allani ukiuunerani 

piniartarnermut aaqqissuussanik assingusunik sanasoqarnissaanut periarfissat kiisalu tuttunik 

piujuaannartitsisumik piniartarnerup attatiinnarneqarnissaa ersarissarneqarput. 

  

Siunnersuummik ataatsimiititaliap suliarinninnera   

Tuttut piniarfimmi pineqartumi amerlivallaalersimatillugit aammalu/imaluunniit naasunik 

nerisassaannik peqarluartillugu aatsaat ukiuunerani tuttunik piniartoqartassasoq 

Naalakkersuisut isumaqartut ataatsimiititaliamit maluginiarneqarpoq. Tamatuma saniatigut 

tuttut pingaartumik ukiukkut piaqqiornerullu nalaani akornusiinermit sunnertiasuusut 

eqqaamaneqartariaqartoq Naalakkersuisut oqaatigaat.  

Ukiuunerani piniartarnerup periarfissaanerulernissaa aamma ilaatigut siunnersuutip 

suliarinerani ataatsimiititaliamit eqqartorneqarpoq, tassunga ilanngullugit nunap immikkoortui 

allat Arfersiorfiup eqqaa kisiat pinnagu.   

 

Ataatsimiititaliap naggataatigut attassiinnarnissaq tammatsaalinissaq kiisalu piniarnermi 

qimussinik atuinissamut nukittorsaanissap pingaaruteqassusaa eqqartorneqarpoq.  

Silaannaap allanngoriartornera peqqutaalluni aammalu qimussit pinnagit ATV qamuteralaallu 

atugaaneruleraluttuinnarnerat peqqutaalluni qimmit qimuttut ikiligaluttuinnarput. Matumani 

siunnersuutigineqartoq tassunga atatillugu qimussip piniariutissatut atorneqartuarnissaanik 

pissutissaqartitsilissaaq. 

 

 

Siunnersuutip aningaasaqarnikkut kingunerisassai 

Inatsisartut suleriaasianni § 33, imm. 1-imi allassimavoq aalajangiiffigisassatut siunnersuutip 

piviusunngortinnissaanut aningaasaqarnikkut allaffissornikkullu kingunerisassai siunnersuutip 

tunngavilersuutaani allaaserineqassasut.  

 

Siunnersuutip piviusunngortinneqarnissaanut aningaasaqarnikkut kingunerisinnaasai 

siunnersuummi naapertuuttumik oqaatigineqartutut ataatsimiititaliamit maluginiarneqarpoq.   

Siunnersuut annerpaamik AC affaanik ukiumut akeqassasoq tassa 250.000 koruunit nalinginut 

naatsorsuutigineqartoq allaqqavoq. 

 

 

Ataatsimiititaliap inassuteqaatai  

Ataatsimiititaliap isumaqatigiittup siunnersuutip akuerineqarnissaa innersuussutigaat. 

Taama oqaaseqarluni isumaliutissiissummilu allassimasutut paasinnilluni ataatsimiititaliap 

siunnersuut aappassaaniigassanngortippaa. 

 

 

 

 

 

 

 

 

 

 

 

 

Hans Aronsen 

Siulittaasoq 

 

 

 

 

 

 

 

 

 

Jens-Frederik Nielsen 

Siulittaasup tullia 

 

 

 

Agathe Fontain 

   

 

 

 

 

 

 

Adam Kristensen 

 

 

 

 

 

 

 

Jens Kristian Therkelsen 

 

 

 

 

 

Lars Poulsen 

 

 

 

 

 

Hans Enoksen 

 

 

 
 
 
 
 
 
 
 
 
 
 
 
 
 
 
 
 

 


